З А П И С Н И К

oд четириесеттата седница на Советот на Општина Богданци

одржана на 23.12.2011 година 
Седницата се одржа во просториите на Општина Богданци, со почеток во 13.00 часот.

 На седницата присуствуваа 10 (десет) члена на Советот на Општина Богданци од вкупно 11 (единаесет) и тоа: Душко Енџекчев - претседател, Катерина Чрчева,  Блаже Шапов, Тони Такашманов, Зоран Пеев, Драгица Ѓавочанова,  Мито Манолев, Горан Сламков, Ристо Шабанов и Илија Карагошев. Отсутна беше Санда Шуклева.
На седницата присуствуваа Градоначалникот на општината, Симона Савиќ и Соња Маџирова од општинската администрација и Иван Иванов и Зоран Чавдаравор од ЈП „Комунална чистота“ – Богданци кои дадоа образложение по предложените акти.
За записничар на седницата беше одредена Венера Ванева.

Претседателот на Советот откако констатира дека има кворум за работа и одлучување на Советот ја отвори седницата и ги праша советниците дали имаат забелешки по записникот од 39–та седница, и отвори расправа за записникот.

Записникот од 39–та седница се усвои со 10 (десет) гласа „За“.
 Претседателот за работа на седницата го предложи следниот 
ДНЕВЕН РЕД
1. Предлог–Програма за финансирање на културните активности во Општина Богданци за 2012 година; 

2. Предлог– Програма за финансирање на спортските активности во Општина Богданци за 2012 година;

3. Предлог- Програма за активностите на Општина Богданци за областа на социјалната заштита во 2012 година;

4. Предлог-Програма  за активностите на Општина Богданци во областа на заштитата и спасувањето, противпожарната заштита и справувањето со кризи во 2012 година;
5. Предлог–Програма за одржување на јавна чистота за Општина Богданци за 2012 година;

6. Предлог–Програма за уредување на градежно земјиште во Општина Богданци за 2012 година;
7. Предлог- Програма за работа во областа на располагање со градежно земјиште во сопственост на Република Македонија на подрачјето на Општина Богданци за 2012 година;

8. Предлог–Програма за изработување на урбанистички планови во Општина Богданци за 2012 година;
9. Предлог–Програма за изградба, реконструкција, одржување и заштита на локални патишта и улици во Општина Богданци за 2012 година;

10. Предлог- Програма за урбана опрема во Општина Богданци во 2012 година;

11. Предлог Програма за активностите на Општина Богданци  во областа на локалниот економски развој (ЛЕР) во 2012 година;

12. Предлог- Буџет на Општина Богданци за 2012 година;
13. Предлог-Одлука за извршување на Буџетот на Општина Богданци за 2012 година;

14. Предлог-Буџетски календар за 2012 година;

15. Предлог-Програма за работа на Советот на Општина Богданци за 2012 година;

16. Разгледување на Програма за работа на ЈП „Комунална чистота“-Богданци за 2012 година;

17. Разгледување на Правилник за управување и одржување на градски гробишта и капела;

18. Разгледување на Одлуката за утврдување на Цени за услуги и надоместок за користење на инфраструктура на градски гробишта;

19. Разгледување на финансов извештај  за материјално и финансиското работење на ЈП „Комунална чистота“ – Богданци за периодот од 01.01.2011 до 30.09.2011 година;

20. Советнички прашања.
Бидејќи немаше предлози за измена и дополнување на дневниот ред се премина на усвојување на предложениот дневен ред. Дневниот ред се усвои со 10 (десет) гласа „За“.
Се премина на работа по усвоениот дневен ред. 
  Точка 1. Предлог–Програма за финансирање на културните активности во Општина Богданци за 2012 година
Претседателот на Советот отвори дискусија по предложената програма. 
За збор се јавија следните советници: Зоран Пеев истакна дека во предложената програма не е опфатен нивниот предлог со кој барале да се наведат кои културни уметнички друштва постојат на територијата на општината и на кој начин ќе се распределат средствата. Блаже Шапов праша кои културни манифестации ќе бидат подржани со оваа програма и со колку средства поединечно ќе се поддржат. Илија Карагошев истакна дека средствата определени за поддршка на спортски клубови може да одат како целина, но може да се направи план кои манифестации ќе се поддржат и да се поделат средствата на истите, и затоа е потребно е да се реши проблемот со планирањето. Душко Енџекчев рече дека овие предлози биле дискутирана кога се разгледувала нацрт-програмата, но бидејќи нема преглед кои друштва и какви активности ќе имаат бидејќи немаат поднесено програми најдобро е да биде така општа програмата со цел  да може да се излезе во пресрет на друштвата.
  Градоначалникот образложи дека тие предлози не биле опфатени во предлог-програмата поради тоа што сеуште не се знае какви програми имаат друштвата, а ние сакаме да им излеземе во пресрет на сите друштва. Програмата е доста либерална и отворена. Средствата ќе се одобруваат по доставени програми и извештаи за потрошените средства одобрени од страна на општината за претходната година. А за манифестациите уште од сега не се знае кој пејач ќе биде слободен, какво озвучување ќе има и сл. и затоа и за таму не може да се определи детално за која манифестација колку средства ќе се предвидат.
  Бидејќи никој друг не се јави за збор се премина на гласање. Програма за финансирање на културните активности во Општина Богданци за 2012 година се донесе со 6 (шест) гласа „За“ и 4 (четири) гласа „Воздржан“ (Драгица Ѓавочанова, Блаже Шапов, Илија Карагошев и Зоран Пеев).
Точка 2. Предлог–Програма за финансирање на спортските активности во Општина Богданци за 2012 година

Претседателот на Советот отвори дискусија по предложената програма. 

  За збор се јавија следните советници: Зоран Пеев праша на кои други клубови се мисли во делот за финансирање на активности од областа на спортот под точка 2, каде е наведено и други спортски клубови зависно од потребата и каков ќе биде начинот на распределба и зошто на спортскиот клуб „Вардарски“ од Богданци има двапати повеќе средства предвидено од спортскиот клуб „Младост 09“ Богданци кога овој клуб е во многу повисока лига за рaзлика од другиот. Исто така тој праша кој ќе го организира оваа година турнирот во Стојаково, дали општината е организатор или покровител, бидејќи минатата овој турнир го организирал спортскиот клуб „Цико“ од Стојаково и веќе имале доставено програма за нареднта година до општината. Блаже Шапов истакна дека фалат критериуми по кој ќе се изврши распределбата на средствата и дека добро би било  во категоријата „други спортски клубови“ да се наведат сите клубови кои се регистрирани на територијата на општината. Тој даде предлог распределбата на средствата да се промени и на РК „Младост 09“ да се предвидат 250.000 денари, а на ФК „Вардарски“ 200.000 денари.  Тони Такашманов побара да се постапи по заклучокот кој е донесен од страна на Советот во врска со сечењето на тополите на фудбалското игралиште во Богданци и тие средства кои се земени од сечењето на тополите да се предвидат во оваа програма. Илија Карагошев истакна дека во претходните години овие програми се предлагале со конкретни суми бидејќи претходно се доставувале барања до друштвата да достават програми. Ристо Шабанов даде предлог да се изврши промена во распределбата на средствата и тоа за РК „Младост 09“ и за ФК „Вардарски“ да се предвидат  по 225.000 денари.
Градоначалникот истакна дека и оваа програма како и претходната е предложена во поопшта форма бидејќи сеуште немаме добиено програми од спортските друштва и неможе прецизно да се предвиди на кој клуб колку средства ќе се предвидат. Средствата предложени за ФК „Вардарски“ неможе да се намалат бидејќи без тие средства клубот нема да опстане, тие немаат спонзор за разлика од РК „Младост 09“ кои имаат спонзор. Овие средства не се за целосно финансирање на спортските клубови, туку за поддршка. Во врска со турнирот во Стојаково рече дека уште на претходниот турнир било кажано дека наредниот турнир ќе биде во чест на Манданата и дека истиот ќе го организира неговото семејство и затоа спортскиот клуб „Цико“ нема да биде организатор на овој новогодишен турнир, но тоа не ги спречува тие да си организираат друг турнир.
Душко Енџекчев даде предлог за распределба на средствата со цел да бидат задоволени сите предлози од советниците и тој предложи на РК „Младост 09“ да се предвидат 225.000 денари, а 75.000 денари да се одземат од „поддршка на други спортски клубови“, а средствата предвидени за ФК „Вардарски“ да останат исти.
Бидејќи немаше други предлози најпрво се премина на  гласање по предлогот од Душко Енџекчев. Предлогот беше усвоен со 6 (шест) гласа „За“ и 4 (четири) гласа „Против“ (Драгица Ѓавочанова, Блаже Шапов, Илија Карагошев и Зоран Пеев). Потоа се премина на гласање по програмата со веќе усвоениот предлог од Душко Енџекчев. Програмата се усвои со 6 (шест) гласа „За“ и 2 (два) гласа „Воздржан“  (Драгица Ѓавочанова и Зоран Пеев). Блаже Шапов и Илија Карагошев не гласаа.
Точка 3. Предлог- Програма за активностите на Општина Богданци за областа на социјалната заштита во 2012 година
Претседателот на Советот отвори дискусија по предложената програма. 

  За збор се јавија следните советници: Блаже Шапов истакна дека неговиот предлог за формирање комисија која ќе ги разгледува барањета не е опфатен во предлог програматаи праша зошто е тоа така. Зоран Пеев побара во програмата во делот на табелата да се вметне дека се работи за поединечен случај, односно по лице.
Бидејќи немаше други предлози се премина на гласање по програмата со предлогот од Зоран Пеев од технички карактер, за дополнување на табелата. Програмата заедно со предлогот на Зоран Пеев се усвои со 8  (осум) гласа „За“ и 2 (два) гласа „Воздржан“  (Драгица Ѓавочанова и Блаже Шапов). 
Точка 4. Предлог-Програма  за активностите на Општина Богданци во областа на заштитата и спасувањето, противпожарната заштита и справувањето со кризи во 2012 година
Претседателот на Советот отвори дискусија по предложената програма. 

    За збор се јави советникот Блаже Шапов  кој праша на колку вработени, односно колку лица се ангажирани во против пожарното друштво на кој им се исплаќа надоместок. 
Градоначалникот одговори дека со одлука на советот е определено дека надоместок ќе се исплаќа на 9 лица и во моментов на толку се исплаќа надоместок.
Бидејќи никој друг не се јави за збор се премина на гласање по програмата. Програмата се усвои со 7  (седум) гласа „За“ и 3 (три) гласа „Воздржан“ (Зоран Пеев, Драгица Ѓавочанова и Блаже Шапов). 
Точка 5. Предлог–Програма за одржување на јавна чистота за Општина Богданци за 2012 година
Претседателот на Советот отвори дискусија по предложената програма. 

     За збор се јавија советникот Илија Карагошев кој истакна дека за одржување на браната Паљурци има и други субјекти кои се задолжени па зошто толку многу средства да се предвидат во оваа програма и затоа смета дека подобро ќе биде да се направи прераспредлба на средствата и од програмат за оддржување на Паљурци да се одземат дел од средствата и да се додадат во делот за купување на садови за отпад.
Градоначалникот рече дека одржувањето на јавната површина околу Паљурци ќе го одржува комуналното претпријатие и дека со проектот од ГТЗ сме задолжени да го одржува просторот околу Паљурци и затоа мора да има предвидено толку средства и неможе да се пренаменуваат.
Бидејќи никој друг не се јави за збор се премина на гласање по програмата. Програмата се усвои со 6  (шест) гласа „За“ и 4 (четири) гласа „Воздржан“ (Зоран Пеев, Драгица Ѓавочанова, Илија Карагошев и Блаже Шапов). 
Точка 6. Предлог–Програма за уредување на градежно земјиште во Општина Богданци за 2012 година
Претседателот на Советот отвори дискусија по предложената програма. 

Најпрво збор зеде Соња Маџирова која образложи дека програмата е иста како и во нацрт верзија, но се додадени предлозите од советниците кои се однесуваа дополнување со изградба на споменик за политички прогонуваните лица, како и во делот на финансирање  додаде но е дека истото може да биде од спонзорства од физички и правни лица. Исто така од страна на предлагачот е доставен амандман за дополнување на програмата кој гласи: 1.Во Предлог-Програмата за уредување на градежно земјиште во Општина Богданци за 2012 година, предложена од Градоначалникот на општина Богданци, заведена под бр. 08-2466/1 од 15.12.2011 година,  во  точка VI-а, вториот број 5, се менува во број 6. 

Точките од 6 до 22, стануваат точки 7 до 23.

По точка 23 се додава нова точка 24 која гласи: „Резервоари и резервоари во бензински пумпи    200 ден/м3“.

2. Во точка VI-б, во насловот по зборот „Стојаково“ се додаваат зборовите „Селемли и Ѓавото“.

По точка 22 се додава нова точка 23 која гласи: „ Резервоари    200 ден/м3“.

3. Во точка VI –в во насловот зборовите „Урбанистички план вон населено место, Локална и Државна урбанистичка планска документација“ се заменуваат со зборовите „Вон населено место“.

По точка 18 се додаваат две нови точки 19 и 20 кои гласат:

 „19. Бензински пумпи со придружни содржини  1000 ден./м2 

 20. Резервоари и резервоари во бензински пумпи    200 ден/м3“.
  За збор се јавија следните советници: Зоран Пеев праша за кои лица се мисли во делот за споменикот за политички прогонуваните лица и да се провери дали е некоја техничка грешка во делот на урбанистичко планирање и уредување на градежно земјиште има предвидено средства од иста ставка. Тони Такашманов рече дека за споменикот се мисли на лицата прогонувани од 1945-1990 година и дека и тоа треба да се додаде во програмата и дека во програмата треба да стои дека постаменотот за споменикот на Св. Апостол Павле ќе биде изграден од општината.
Соња Маџирова одговори дека мисли дека не е грешка со предвидените средства но во секој случај за тоа ќе одговори Симона Савиќ кога ќе се разгледува буџетот.

Бидејќи никој друг не се јави за збор се премина на гласање по најпрво по предложениот амандман. Амандамот се усвои со 10 (десет) гласа „За“. Потоа се премина на гласање на програмата со веќе усвоениот амандман како и предлогот за дополнување од Тони Такашманов. Програмата се усвои со 10 (десет) гласа „За“.

Точка 7. Предлог- Програма за работа во областа на располагање со градежно земјиште во сопственост на Република Македонија на подрачјето на Општина Богданци за 2012 година
Претседателот на Советот отвори дискусија по предложената програма. 

  За збор се јави советникот Зоран Пеев кој праша за што ќе бидат наменети средствата од реализација на програмата  и дали општината има дозвола за располагање на градежно земјиште.
Соња Маџирова одговори дека средствата ќе бидат наменети за отплата на долгот за струја на ЈПКД „Водовод“-Богданци, а за дозвола потребно е да се донесе уште оваа програми и ги исполнуваме сите услови.
Бидејќи никој друг не се јави за збор се премина на гласање по програмата. Програмата се усвои со 10 (десет) гласа „За“.

Точка 8. Предлог–Програма за изработување на урбанистички планови во Општина Богданци за 2012 година
Претседателот на Советот отвори дискусија по предложената програма. 

Бидејќи никој не се јави за збор се премина на гласање по програмата. Програмата се усвои со 10 (десет) гласа „За“.

Точка 9. Предлог–Програма за изградба, реконструкција, одржување и заштита на локални патишта и улици во Општина Богданци за 2012 година
Претседателот на Советот отвори дискусија по предложената програма. 

 
За збор се јавија следните советници: Илија Карагошев кој истакна дека на улицата од Глигор Павлов до Митров Тале во Стојаково веќе е поставена канализација. Тој истакна дека има  улици кои се многу загрозени и дека потребно е да се расчистат страниците на улиците, а со тоа ќе се прошират и улиците, како што е тоа со улицата од Канал, од Боро Арнаудов  до Стојан Иванџиков и побара и расчистувањето да се вметне во програмата.

Бидејќи никој не се јави за збор се премина на гласање по програмата со дополнувањето од Илија Карагошев. Програмата се усвои со 10 (десет) гласа „За“.

Точка 10. Предлог- Програма за урбана опрема во Општина Богданци во 2012 година
Претседателот на Советот отвори дискусија по предложената програма. 

Соња Маџирова истакна дека и по оваа програма има доставено амандман за дополнување на програмата од страна на предлагачот, по иницијатива на Комисијата за урбанизам, комунални дејности и заштита на животната средина кој гласи: 1.Во Предлог-Програмата за урбана опрема за Општина Богданци за 2012 година, предложена од Градоначалникот на општина Богданци, заведена под бр. 08-2463/1 од 15.12.2011 година,  по  точка VII се додава нова точка VIII која гласи: „ Доколку при реализација на Урбанистичкиот план се утврди потреба од отстранување на веќе поставена урабана опрема истата ќе биде отстранета.“Точка VIII во Предлог-Програмата од точка 1 на овој амандман, станува точка IX.
Бидејќи никој друг не се јави за збор се премина на гласање најпрво по предложениот амандман. Амандманот се усвои со 10 (десет) гласа „За“. Потоа се премина на гласање по програмата заедно со веќе усвоениот амандман. Програмата се усвои со 10 (десет) гласа „За“.

Точка 11. Предлог Програма за активностите на Општина Богданци  во областа на локалниот економски развој (ЛЕР) во 2012 година
Претседателот на Советот отвори дискусија по предложената програма. 

    За збор се јави советничката Катерина Чрчева која поднесе два амандмани за дополнување на Програмата за активностите на Општина Богданци  во областа на локалниот економски развој (ЛЕР) во 2012 година со следниве проекти: 1. Проект за замена на системот за затоплување во ОУ „Петар Мусев“-Богданци и 2. Проект за реконструкција на кровна конструкција  во ОУ „Петар Мусев“- Богданци.
Бидејќи никој друг не се јави за збор се премина на гласање најпрво по предложениот прв амандман. Амандманот се усвои со 10 (десет) гласа „За“. Потоа се премина на гласање по вториот амандман. Вториот амандман се усвои со 10 (десет) гласа „За“.  Потоа се премина на гласање по програмата заедно со веќе усвоените амандмани. Програмата се усвои со 10 (десет) гласа „За“.

Точка 12. Предлог- Буџет на Општина Богданци за 2012 година
Претседателот на Советот отвори дискусија по предложениот буџет. 

Симона Савиќ истакна дека во предлог буџетот се внесени измените предложени по програмата за спорт, како и измените кои ги предложија единките корисници по нацрт буџетот.

     За збор се јавија следните советници: Зоран Пеев праша од каде ќе се обезбедат средства за новите проекти кои се додадени во програмата за ЛЕР.  Тони Такашманов праша дали има предвидено средства по основ на тужбата од МЛАЗ Богданци. Катерина Чрчева истакна дека буџетот на ОУ „Петар Мусев“ –Богданци е помал во споредба со минатата година, а веќе има започнати активности кои треба да се довршат, па затоа предлага во иднина  да се направат напори  да се префрлат дел од средствата од средното образование на основното  или да се лобира да се зголемат средствата на основното училиште.
Симона Савиќ одговори дека средства за предложените нови проекти доколку одделението за ЛЕР обезбеди ќе се предвидат дополнително со измени и дополнувања на буџетот. За средства по основ на тужбата од МЛАЗ одговори дека сеуште се нeмa добиено конечна пресуда и затоа не се предвидени средства.

Бидејќи никој друг не се јави за збор се премина на гласање по Буџетот на Општина Богданци за 2012 година. Буџетот се усвои со 6 (шест) гласа „За“ и 4 (четири) гласа „Против“ (Зоран Пеев, Драгица Ѓавочанова, Илија Карагошев и Блаже Шапов). 
Точка 13. Предлог-Одлука за извршување на Буџетот на Општина Богданци за 2012 година
Претседателот на Советот отвори дискусија по предложената одлука. 

Бидејќи никој не се јави за збор се премина на гласање по одлуката. Одлуката се усвои со 6 (шест) гласа „За“ и 4 (четири) гласа „Воздржан“ (Зоран Пеев, Драгица Ѓавочанова, Илија Карагошев и Блаже Шапов). 
Точка 14. Предлог-Буџетски календар за 2012 година
Претседателот на Советот отвори дискусија по предложениот буџетски календар. 

  За збор се јави советникот Ристо Шабанов кој праша дали одредбата за периодот во кој се носи нацрт-буџетот е изоставена намерно или пак не е задолжителна обврска.

Симона Савиќ одговори дека не е задолжителна обврска и затоа не е опфатена но ние сепак си се обврзуваме за таа обврска.
Бидејќи никој друг не се јави за збор се премина на гласање по буџетскиот календар. Буџетскиот календар се усвои со 10 (десет) гласа „За“. 
Точка 15. Предлог-Програма за работа на Советот на Општина Богданци за 2012 година
Претседателот на Советот отвори дискусија по предложената програма. 

Бидејќи никој друг не се јави за збор се премина на гласање по програмата. Програмата се усвои со 10 (десет) гласа „За“. 
Точка 16. Разгледување на Програма за работа на ЈП „Комунална чистота“-Богданци за 2012 година
Претседателот на Советот отвори дискусија по предложената програма и истакна дека на седницата е присутен директорот на ЈП „Комунална чистота“- Богданци и доколку имаат прашања ќе даде образложение. 

  За збор се јавија следните советници: Ристо Шабанов даде предлог до директорот во иднина кога ќе се планира да се кастрат дрвјата да се побара стручна мислење бидејќи како се кастреле досега не е во ред. Зоран Пеев праша од кои причини се започнало со кастрењето на дрвјата кога тие се украсни дрвја. Горан Сламков праша дали се планира да се доврши канализацијата во Стојаково и дали се планира да се регулира односот со комуналното претпријатие од Гевгелија да не се наплаќа по два пати за собирање на смет и тоа и на комуналното претпријатие  во Богданци и во Гевгелија. Катерина Чрчева искажа благодарност до директор за тоа што постојано излегувале во пресрет на училиштето и дека се планира заеднички да се  реазлизираат прокти. Илија Карагошев истакна дека програмата е доста обемна и дека во неа се опфатени доста од проблемите со кои се соочуваат населените места. За Стојаково истакна дека е потребно решавање на проблемот со водоснабдувањето, пренатрупеноста со гробиштата и сл. Ристо Шабанов праша дали се планира да се изведе канализација од кај Деликатес  во Стојаково кон реката.
Иван Иванов во врска со кастрењето на дрвјата истакна дека од кога им било укажано од страна на стручни лица дека не е во ред кастрењето кое се врши тие престанале и сега ќе побарале помош од стручните лица, а започнало да се кастрат дрвјата по барање на граѓаните бидејќи гранките допирале до жиците за струја. За собирањето на сметот во Стојаково истакна дека поттребно е да се регулира тоа и дека пред извесен период имал проект кој се спроведувал но имало реакции од граѓаните за сметките кои се доставувале од страна на ЈП „Комунална чистота“-Богданци и затоа се престанало со тоа, но сепак за да се реши целосно проблемот потребно е да се набави возило за собирање на смет како и 40 контејнери. Во врска со водоводната мрежа истакна дека е поборник да се реазлизира тој проект и Стојаково да се снабдува со вода од пумпите во Ѓавото, исто така и за гробиштата рече се опфатени во програмата и се надева дека ќе се најдат средстват да се реализираат овие проекти со цел да се подобри услугата на граѓаните. Во врска со канализацијата во Стојаково рече дека се планира да се реализира еден крак кон излезот према Богородица, а за кај Деликатес рече дека има некој проблем со висинските квоти но дека ќе се излезе на терен и ќе се настојува да се надмине тој проблем.
Бидејќи никој друг не се јави за збор се премина на гласање по програмата, односно на донесување на Одлука за давање согласност за Програмата за работа на ЈП „Комунална чистота“-Богданци за 2012 година. Одлуката се донесе со со 6 (шест) гласа „За“,  3 (три) гласа „Против“ (Зоран Пеев, Драгица Ѓавочанова и Блаже Шапов) и 1 (еден) глас „Воздржан“ (Илија Карагошев). 
Точка 17. Разгледување на Правилник за управување и одржување на градски гробишта и капела
Претседателот на Советот отвори дискусија по предложениот правилник и истакна дека директорот на ЈП „Комунална чистота“- Богданци повторно ќе даде образложение  доколку советниците имаат прашања. 
  За збор се јави советникот Илија Карагошев кој праша дали одбрението за запок од сега па натаму ќе го издава комуналното претпријатие.
 Иван Иванов  рече дека имале добиено допис дека веќе тие ќе ги издаваат одобренија  за закоп, но за подетални информации како ќе се одвива постапката треба дополнително да бидат известени.
Бидејќи никој друг не се јави за збор се премина на гласање по правилникот, односно на донесување на Одлука за давање согласност за Правилникот за управување и одржување на градски гробишта и капела. Одлуката се донесе со со 6 (шест) гласа „За“, 3 (три) гласа „Против“ (Зоран Пеев, Драгица Ѓавочанова и Блаже Шапов) и 1 (еден) глас „Воздржан“ (Илија Карагошев).

Точка 18. Разгледување на Одлуката за утврдување на Цени за услуги и надоместок за користење на инфраструктура на градски гробишта
Претседателот на Советот отвори дискусија по предложената одлука и истакна дека директорот на ЈП „Комунална чистота“- Богданци повторно ќе даде образложение  доколку советниците имаат прашања и им и поделе табели за преглед со споредбени податоци.

  За збор се јавија следните советници: Зоран Пеев праша дали ќе се прифати  некоја сума од вредноста која што граѓаните ја плаќаа преку солидарниот фонд, бидејќи има одреден број на стари луѓе кои го плаќале тој солидарен фонд и на кој начин ќе го регулираат тоа.  Исто така праша дали комуналното претпријатие ќе склучи договор со некој оператор кој ќе дава погребални услуги. Катерина Чрчева праша како ќе се наплаќа услугата за одржување на гробишта и даде предлог во точка 6 во одлуката за влез на кеменорезец, дадената вредност да се однесува за поставување на споменик, а не како што е дадено по ден.
Иван Иванов истакна дека солидарен фонд имаат плаќано одредени семејства  и дека ќе треба да се пронајде начин како ќе се регулира тоа, некој ќе треба да се обештети некој да плаќа. За оператор за погребални услуги уште нема во нашата опшина, најблиско има во Струмица, но додека да се најде оператор во нашата општина оваа дејност ќе ја покрива комуналното претпријатие. Во врска со плаќањето на надоместокот истиот ќе се наплаќа месечно, а за надоместокот за каменорезец се мисли за средување на гробиштата по местењето на споменик, а во еден ден некогаш може да се наместат и по два или три споменика.
Бидејќи никој друг не се јави за збор се премина на гласање по одлуката. Советниците по оваа одлука се изјаснија со 5 (пет) гласа „За“, 4 (четири) гласа „Против“ (Зоран Пеев, Драгица Ѓавочанова, Илија Карагошев и Блаже Шапов) и 1 (еден) глас „Воздржан“ (Ристо Шабанов). Одлуката не се усвои поради необезбедено мнозинсто од присутните советници.

Точка 19. Разгледување на финансов извештај  за материјално и финансиското работење на ЈП „Комунална чистота“ – Богданци за периодот од 01.01.2011 до 30.09.2011 година
Претседателот на Советот отвори дискусија по предложениот извештај. 

Зоран Чавдаров од ЈП „Комунална чистота“-Богданци даде образложение по предложениот финансов извештај  за материјално и финансиското работење на ЈП „Комунална чистота“ – Богданци за периодот од 01.01.2011 до 30.09.2011 година.
  Бидејќи никој не се јави за збор се премина на гласање по извештајот. Советниците по извештајот се изјаснија со 5 (пет) гласа „За“, 3 (три) гласа „Против“ (Зоран Пеев, Драгица Ѓавочанова и Блаже Шапов) и 2 (два) глас „Воздржан“ (Ристо Шабанов и Илија Карагошев). Извештајот не се усвои поради необезбедено мнозинсто од присутните советници.
Точка 20. Советнички прашања
Претседателот истакна дека на седницата е присутен и Градоначалникот и секој советник има право на по две советнички прашања.


Горан Сламков укажа на тоа дека во Стојаково веќе подолг период имало нарушување на јавниот ред и мир од одредена група на деликвенти и затоа побара од Градоначалникот да се свика Локалниот совет за превенција, како и да се побара информација од полицијата за бројот на пријавените случаи по овој основ во Стојаково и што планираат да преземат по истите.

Тони Такашманов праша до каде е состојбата со откупно дистрибутивниот центар.


Градоначалникот одговори дека е накрај постапката, и дека сега се регулирал начинот на кој ќе се надомести штетата која може да настане и дека доколку се случи тоа општината ќе ги покрие тие трошоци.

Блаже Шапов праша дали е продадено земјиштето под техничкиот преглед во Богданци и укажа на тоа дека многу доцна се реагира на снегот, а сепак има определено средства во буџетот за таа намена.
Градоначалникот во врска со земјиштето под технички прием рече дека е продадено земјиштето  и е во постапка за вадење на потребната докуметација и плаќање на комуналии. Во врска со снегот се реагираше навреме, но имаше проблем со скипот, но затоа нередниот ден веднаш се реагираше.

Со тоа заврши седницата на Советот.
Бр. 07 – 2523/1


      

                              Претседател 

23.12.2011 год.

        

  
           на Советот на Општина Богданци

Богданци





                          Душко Енџекчев 

